
PEMBINAAN MODUL PENGAJARAN BAGI PEMBELAJARAN SOSIAL 

DAN EMOSI MURID PROGRAM PENDIDIKAN KHAS INTEGRASI 

SEKOLAH RENDAH DI NEGERI PERAK 

ABSTRAK 

Kajian ini dijalankan untuk membangunkan satu Modul Pengajaran 

Pembelajaran Sosial dan Emosi (MPSE) sebagai panduan guru pendidikan khas 

Program Pendidikan Khas Integrasi (PPKI) sekolah rendah bagi memenuhi sistem 

pembelajaran dalam Bidang Pengurusan Kehidupan yang terkandung dalam KSSR 

Pendidikan Khas. Reka bentuk kajian ini berbentuk kuantitatif dan disokong oleh 

kualitatif sebagai sumber sekunder yang dilaksanakan dalam tiga fasa. Fasa I ialah 

kajian tinjauan mengenai analisis keperluan, Fasa II ialah kajian mereka bentuk dan 

pembinaan modul pengajaran pembelajaran sosial dan emosi berasaskan Model Reka 

Bentuk Pengajaran ADDIE, manakala Fasa III ialah kajian tinjauan mengenai 

penilaian kualiti kebolehgunaan terhadap modul pengajaran tersebut oleh pihak 

berkepentingan dalam pendidikan khas pembelajaran. Kaedah analisis data 

merangkumi analisis deskriptif, nilai min, peratus, analisis tematik kualitatif dan Fuzzy 

Delphi. Dapatan kajian Fasa analisis keperluan menunjukkan 98.8% guru PPKI 

memerlukan modul pengajaran dan didapati tahap pengetahuan dan pelaksanaan 

mengenai pembelajaran sosial dan emosi guru PPKI berada pada tahap sederhana. 

Model Reka Bentuk Pengajaran ADDIE digunakan dalam kajian Fasa II iaitu 

peringkat reka bentuk modul. Isi kandungan modul diperoleh melalui teknik Fuzzy 

Delphi dua pusingan iaitu temu bual dan instrumen soal selidik oleh tiga orang (temu 

bual) dan 12 orang pakar (soal selidik) dalam bidang berkaitan. Analisis yang 

digunakan adalah terdiri daripada analisis tematik dan soal selidik 7 skala Likert. Nilai 

threshold ‘d’ dikira untuk menentusahkan konsensus pakar terhadap semua item yang 

terdapat dalam soal selidik. Seterusnya, modul ini telah dinilai kebolehgunaannya dari 

segi kualiti iaitu isi kandungan, keberkesanan dan kepuasan keseluruhan oleh lima 

orang guru PPKI yang terpilih. Dapatan Fasa III menunjukkan modul pengajaran 

MPSE ini mempunyai tahap kualiti yang sederhana. Kesimpulannya, pembinaan 

modul ini mampu meningkatkan pengetahuan, kemahiran, dan membantu guru PPKI 

melaksanakan pembelajaran sosial dan emosi dalam kalangan murid pendidikan khas 

pembelajaran.  

THE DEVELOPMENT OF SOCIAL AND EMOTIONAL LEARNING 

INSTRUCTIONAL MODULES FOR STUDENTS IN SPECIAL EDUCATION 

INTEGRATION PROGRAM AT PRIMARY SCHOOL IN THE STATE OF 

PERAK  

ABSTRACT 

This study was conducted to develop a Social and Emotional Learning 

Teaching Module (MPSE) as a guide for special education teachers in the Program 

Pendidikan Khas Integrasi (PPKI) at the primary school level to meet the learning 

system requirements within the Special Education Standard Curriculum (KSSR). The 

research design is quantitative, complemented by qualitative data as secondary 

sources, implemented in three phases. Phase I involves a needs analysis survey on the 

social and emotional learning teaching module. Phase II focuses on the design and 

construction of the module based on the Analysis, Design, Development, 

Implementation, and Evaluation (ADDIE) instructional design model whereas Phase 

III involved a usability quality assessment survey of the teaching module by 

stakeholders in special education learning. Data analysis methods include descriptive 

analysis, minimum value analysis, percentages, qualitative thematic analysis, and 

Fuzzy Delphi. The findings from Phase I's needs analysis indicate that 98.8% of 

PPKI’s teachers require a social and emotional learning teaching module, with their 

knowledge and implementation of social and emotional learning falling within the 

moderate range. These findings served as input for the design and construction of the 

module in Phase II, utilizing the ADDIE instructional design model. The module's 

content was derived through a two-round Fuzzy Delphi technique involving interviews 

and questionnaires with three practitioners (interviews) and 12 experts 

(questionnaires) in the relevant field. Thematic analysis and a 7-point Likert scale 

questionnaire were employed, with the threshold 'd' calculated to confirm expert 

consensus on all questionnaire items. Subsequently, the module's usability was 

assessed in terms of content, effectiveness, and overall satisfaction by five selected 

PPKI’s teachers in Phase III. The Phase III findings indicate that the MPSE possesses 

a moderate level of quality. In conclusion, the development of this module has the 

potential to enhance the knowledge and skills of PPKI’s teachers in implementing 

social and emotional learning for students with special learning needs.  

BAB 1 

PENDAHULUAN 

 

1.1 Pengenalan 

Antara cabaran dalam dunia pendidikan ialah menghasilkan murid yang 

berpengetahuan, bertanggungjawab, dan berkeprihatinan terhadap diri sendiri 

mahupun kepada orang lain. Namun, persoalannya bagaimanakah hasrat ini boleh 

dicapai? Menurut Mahoney et al. (2021), setiap elemen dalam cabaran tersebut boleh 

dipertingkatkan dengan memberi perhatian yang sistematik, bijaksana, dan berterusan 

melalui pembelajaran sosial dan emosi. Justeru, perkara ini dizahirkan oleh KPM 

melalui Falsafah Pendidikan Kebangsaan 1996 (KPM, 2001) yang antara intipatinya 

adalah memperkembangkan potensi individu secara menyeluruh dan bersepadu untuk 

mewujudkan insan yang seimbang dan harmonis dari segi intelek, rohani, emosi dan 

jasmani berdasarkan kepercayaan dan kepatuhan kepada Tuhan. Salah satu teras yang 

dinyatakan dalam falsafah ini adalah hasrat untuk melahirkan insan yang seimbang 

dari segi emosi. 

Oleh hal yang demikian, kepentingan emosi dalam pendidikan negara sangat 

penting dalam pembangunan modal insan terutama murid pendidikan khas 

pembelajaran. Namun begitu, pembelajaran berkaitan emosi ini tidak dijelaskan secara 

spesifik seperti yang terkandung dalam Kurikulum Standard Sekolah Rendah (KSSR) 

Pendidikan Khas berbanding pembelajaran yang bersifat kognitif seperti subjek 

Bahasa Melayu, Matematik, Sains, Pendidikan Islam dan sebagainya. Oleh sebab itu, 

menurut Schonert-Reichel dan Weissberg (2014), dan Tosic Radev (2017), 

pembelajaran sosial dan emosi merupakan ‘bahagian yang hilang’ dalam sistem 

pendidikan di sekolah. Ini adalah kerana kemahiran emosi ini tidak boleh diukur dan 

diuji dalam peperiksaan berbanding subjek-subjek akademik. Justeru, isu keperluan 

penyampaian pendidikan bagi pembelajaran sosial dan emosi dalam kalangan murid 

pendidikan khas pembelajaran perlu diberi perhatian serius dan dikaji dengan lebih 

mendalam. Oleh itu, kemahiran sosial dan emosi dalam sistem pendidikan mampu 

berkembang maju melalui usaha pelbagai pihak yang berkaitan khususnya penggubal 

polisi, guru dan pentadbir (Cantor et al., 2018). 

1.2 Latar Belakang Kajian 

Falsafah Pendidikan Khas merujuk kepada suatu usaha yang berterusan untuk 

menggalakkan perkembangan yang optima seseorang individu sebagai seorang yang 

berkemahiran, berhaluan, berupaya, beriman, berdikari, mampu merancang dan 

menguruskan kehidupan serta menyedari potensi diri sendiri sebagai seorang individu 

dan ahli masyarakat yang seimbang dan produktif selaras dengan Falsafah Pendidikan 

Kebangsaan (Jabatan Pendidikan Khas, 2008). Melalui falsafah ini dapat dilihat 

kepentingan melahirkan murid pendidikan khas pembelajaran melalui pendidikan 

secara formal selain daripada pendidikan tidak formal yang diterima dirumah.   

Pendidikan yang diterima oleh murid pendidikan khas pembelajaran di sekolah 

adalah berpandukan kepada Kurikulum Standard Sekolah Rendah (KSSR) Pendidikan 

Khas yang merangkumi Bidang Pengurusan Kehidupan, Bidang Akademik Berfungsi, 

Bidang Kerohanian dan Nilai-Nilai Murni, dan Bidang Sosial, Riadah dan Kreativiti. 

Bagi setiap bidang, terdapat beberapa kemahiran yang dibahagikan kepada beberapa 

komponen. Sebagai contoh, Bidang Pengurusan Kehidupan mengandungi empat 

komponen iaitu komponen pengurusan diri, komponen kemahiran manipulatif, 

komponen pengurusan tingkah laku, dan komponen kemahiran hidup. Manakala bagi 

kemahiran yang menjurus akademik pula bidang yang terlibat ialah Bidang Akademik 

Berfungsi yang mengandungi empat komponen iaitu komponen Bahasa Melayu, 

komponen Matematik, komponen Bahasa Inggeris, dan komponen Multimedia. 

Menyedari hakikat bahawa Falsafah Pendidikan Kebangsaan 1996 

menekankan kepentingan melahirkan insan yang seimbang dari segi jasmani, emosi, 

rohani, dan intelek maka aspek emosi dan pendekatan pembelajaran sosial dan emosi 

perlu diutamakan sebagai usaha mempertingkatkan kompetensi sosial dan emosi 

dalam kalangan murid pendidikan khas pembelajaran. Dalam hal ini, penumpuan 

dalam Bidang Pengurusan Kehidupan perlu diberi keutamaan memandangkan elemen-

elemen pembelajaran sosial dan emosi terkandung dalam komponen pengurusan 

tingkah laku. Namun, semakan terbaru KSSR Pendidikan Khas (Bahagian Pendidikan 

Khas, 2017) mendapati komponen pengurusan tingkah laku telah digabungkan dengan 

komponen pengurusan diri. Ini menyebabkan berlakunya penguncupan topik dan sub 

topik bagi elemen pembelajaran sosial dan emosi. Oleh hal yang demikian, pengkaji 

mengambil inisiatif memperkembangkan lagi elemen pembelajaran sosial dan emosi 

melalui penghasilan modul. 

Pembelajaran sosial dan emosi ini mula diperkenalkan oleh pihak bukan 

kerajaan (NGO) iaitu CASEL (Collaborative for Academics, Social, and Emotional 

Learning) di Amerika Syarikat pada tahun 1997. Objektif utama pembelajaran sosial 

dan emosi ini ialah supaya murid-murid boleh dan mampu mengurus diri sendiri, 

memahami persepktif dan pandangan orang lain, dan berupaya membuat pilihan yang 

terbaik untuk diri sendiri mahupun untuk orang lain. Perkara penting yang perlu diberi 

pertimbangan dalam pengajaran dalam pembelajaran sosial dan emosi adalah 

memastikan terlebih dahulu kemahiran-kemahiran sosial dan emosi yang diajar adalah 

bersesuaian dengan perkembangan murid. Perkembangan yang dimaksudkan adalah 

perkembangan neurologikal dan perubahan fizikal yang menjadi panduan kemahiran 

yang manakah yang perlu diajar pada setiap peringkat perkembangan. Sebagai contoh, 

kebanyakan masa aktiviti sosial kanak-kanak kecil berlaku di rumah dan mereka mula 

bersosialisasi apabila memasuki alam tadika atau aktiviti sosial yang lain. Dan aktiviti 

sosial mereka bertambah luas apabila mereka memasuki sekolah rendah dan menengah 

mealui penglibatan dengan rakan sebaya mahupun orang dewasa. Justeru, mereka 

harus mengimbangi kerja sekolah, aktiviti, hubungan rakan sebaya dan juga pekerjaan. 

Oleh hal yang demikian, kesemua peringkat dan ketetapan ini memerlukan pendekatan 

yang berlainan dalam pengajaran sosial dan emosi. Menurut Jones dan Doolittle 

(2017), adalah penting murid yang telah menginjak dewasa berupaya menyuarakan 

pandangan dan menunjukkan rasa saling hormat menghormati sesama insan. 

Di samping itu juga, kemahiran sosial dan emosi kanak-kanak terbentuk pada 

peringkat yang berlainan. Fungsi eksekutif iaitu keupayaan untuk menumpukan 

perhatian, merancang dan mengatur mula berkembang pada peringkat awal kanak-

kanak. Semasa kanak-kanak berada di sekolah rendah, kemahiran sosial dan emosi 

mula berkembang secara berperingkat. Pada peringkat darjah satu dan dua, kebolehan 

murid mula meningkat seperti memberi perhatian dan penyelesaian pelbagai tugasan 

seiring dengan kebolehan mengawal emosi diri sendiri. Seterusnya, murid yang berada 

di peringkat darjah tiga dan empat mula membina kemahiran penyelesaian konflik dan 

empati terhadap orang lain. Justeru, interaksi dengan rakan sebaya menjadi lebih 

matang. Manakala apabila murid berada pada peringkat darjah lima dan enam, mereka 

mula memasuki alam remaja dan berupaya menjalinkan hubungan yang bermakna 

serta bertujuan dengan rakan sebaya dan orang dewasa. Oleh hal yang demikian, 

Bailey et al. (2019) menyatakan pada peringkat ini mereka memerlukan bantuan 

melalui pembinaan hubungan yang positif dan sihat. Kajian yang dijalankan oleh Jones 

et al. (2017) menunjukkan penggabungan pembelajaran sosial dan emosi di usia muda 

membantu kanak-kanak membina kemahiran sosial dan akademik yang diperlukan 

bagi menjana kejayaan di sekolah dan juga dalam pelbagai bidang kehidupan. Bilik 

darjah mampu berfungsi dengan lebih efektif apabila murid mempunyai kemahiran 

untuk menumpukan perhatian, mengurus emosi dan berkomunikasi dengan berkesan 

dengan guru dan juga rakan sebaya. Begitu juga menurut pendapat Farniok (2023) 

menyatakan bahawa murid yang mempunyai kemahiran sosial yang tinggi 

berkemungkinan membentuk hubungan yang positif, dan berpanjangan dengan rakan 

sebaya serta berupaya berkomunikasi lebih efektif dengan guru dan juga orang dewasa 

lainya. 

Walaubagaimanapun, murid-murid pada awal remaja mempunyai kesukaran bersosial 

yang tinggi. Murid-murid pada umur 11 hingga 12 tahun tercari-cari siapa diri mereka 

dan apa yang mereka perlukan untuk menjadi seseorang. Penerokaan kendiri berserta 

perubahan hormon menjadikan pengemudian situasi dan interaksi sosial mereka sangat 

mencabar. Oleh hal yang demikian, adalah penting pembelajaran sosial dan emosi 

dapat diajar agar dapat membantu murid mentafsir perspektif dari sudut orang lain 

serta berupaya mengemudi situasi sosial. Apabila seseorang mampu memahami 

perspektif orang lain, maka dia juga membantu memperbaiki kemahiran soial dan 

emosi mereka sendiri (Farniok, 2023). Oleh hal yang demikian, guru berperanan 

membantu murid memperkukuhkan kemahiran sosial dan emosi dengan pelbagai cara 

dalam bilik darjah. Sebagai contoh, guru-guru boleh memperkenalkan karektor dari 

pelbagai perspektif melalui buku cerita, kehidupan pada zaman perang atau 

kemelesetan ekonomi atau pendapat saintis-saintis pada zaman dahulu hingga 

sekarang bagi membantu meningkatkan kemahiran memahami perspektif orang lain. 

Seterusnya, guru-guru boleh menggunakan cara lain meningkatkan kemahiran ini 

dengan menggalakkan murid-murid menyelidiki ketidaksetujuan tindakan orang lain 

melalui penilaian mereka. 

Melalui pendekatan pembelajaran sosial dan emosi, murid-murid akan dapat 

meneroka pengetahuan baru, bersikap positif terhadap diri sendiri dan rakan sebaya, 

menyemai tingkah laku positif dalam kalangan rakan sebaya dan orang dewasa, 

mengurus tekanan emosi dan memperbaiki pencapaian dalam bidang akademik 

(Durlak et al., 2011; Farrington et al., 2012; Sklad et al., 2012). 

Di samping itu, pembelajaran sosial dan emosi menyediakan pendekatan yang 

disesuaikan untuk menangani keperluan murid pendidikan khas, yang sering 

menghadapi cabaran unik berkaitan dengan perbezaan kognitif, emosi, atau tingkah 

laku. CASEL (2017) membahagikan domain pembelajaran sosial dan emosi kepada 

lima, iaitu kesedaran kendiri, kesedaran sosial, pengurusan kendiri, kemahiran 

hubungan, dan membuat keputusan yang bertanggungjawab. Domain kesedaran diri 

membantu mereka memahami dan menguruskan emosi, kelebihan, dan cabaran 

mereka. Ini penting untuk membina kecerdasan emosi dan memupuk konsep diri yang 

positif. Domain pengurusan diri pula membekalkan murid pendidikan khas dengan 

kemahiran untuk mengawal emosi, menetapkan matlamat, dan mengendalikan 

kekompleksan persekitaran pembelajaran mereka yang unik (CASEL, 2017). Di 

samping itu, domain kesedaran sosial dan kemahiran hubungan sangat berkaitan untuk 

murid pendidikan khas, kerana ia mendorong pemahaman dan empati terhadap orang 

lain, dengan demikian menyokong mempromosikan persekitaran bilik darjah yang 

inklusif. Intervensi pembelajaran sosial dan emosi memudahkan pembangunan 

hubungan positif antara murid pendidikan khas dan rakan sebaya, guru, dan kakitangan 

sokongan, menyumbang kepada rasa keterikatan dan kesejahteraan keseluruhan 

(CASEL, 2017). Seterusnya, domain membuat keputusan yang bertanggungjawab 

yang merupakan domain terakhir pembelajaran sosial dan emosi, adalah penting untuk 

murid pendidikan khas dalam meneroka situasi sosial dan membuat pilihan yang 

sejajar dengan nilai dan matlamat mereka. Intervensi pembelajaran sosial dan emosi 

menyediakan kerangka berstruktur untuk membimbing pelajar pendidikan khas dalam 

membuat keputusan etikal dan konstruktif, memupuk rasa autonomi dan keupayaan 

diri. 

Oleh hal yang demikian, guru memerlukan panduan terperinci tentang cara 

merealisasikan pembelajaran sosial dan emosi berdasarkan domain yang ditetapkan 

oleh CASEL (2013) untuk tujuan penyampaian ilmu dalam bilik darjah. 

Berdasarkan KSSR Pendidikan Khas (Bahagian Pendidikan Khas, 2017) dalam 

Bidang Pengurusan Kehidupan terdapat 13 objektif yang telah ditetapkan untuk 

memberi penekanan kepada pengurusan diri sendiri, keupayaan mengurus emosi, 

keyakinan terhadap diri dan mengamalkan tingkah laku yang positif. Ini jelas 

menunjukkan kepentingan pembelajaran sosial dan emosi dalam kalangan murid 

pendidikan khas pembelajaran. Walaupun semakan terbaru dalam KSSR Pendidikan 

Khas (Bahagian Pendidikan Khas, 2017) menunjukkan penggabungan komponen 

pengurusan tingkah laku dalam komponen pengurusan diri, namun tidak seharusnya 

elemen pembelajaran sosial dan emosi perlu diabaikan. 

Bagi melahirkan murid pendidikan khas yang mahir, KSSR Pendidikan Khas 

(Bahagian Pendidikan Khas, 2017) Bidang Pengurusan Kehidupan, menetapkan 

kemahiran abad ke-21 sebagai wadah pendidikan dengan menyenaraikan profil murid 

yang perlu ada iaitu berdaya tahan, mahir berkomunikasi, pemikir, kerja sepasukan, 

bersifat ingin tahu, berprinsip, bermaklumat, penyayang/prihatin dan patriotik.  

Berdasarkan profil yang disenaraikan dalam KSSR Pendidikan Khas (Bahagian 

Pendidikan Khas, 2017) Bidang Pengurusan Kehidupan, terdapat beberapa masalah 

yang dihadapi oleh guru untuk membentuk peribadi, sahsiah, dan tingkah laku murid 

pendidikan khas pembelajaran. Oleh itu, masalah ini akan cuba diatasi melalui kajian 

yang dijalankan. 

Dalam konteks kajian ini, pembelajaran sosial dan emosi menjadi asas 

pengukuhan sosial dan emosi murid. Kajian yang akan dijalankan ini bertujuan untuk 

membina dan mereka bentuk modul pengajaran yang merangkumi aspek sosial dan 

emosi bagi menangani masalah dan mencapai matlamat seperti yang dihasratkan 

dalam KSSR Pendidikan Khas. 

1.3 Pernyataan masalah 

Bahagian ini menjelaskan pernyataan masalah yang ada dalam kajian ini. Masalah-

masalah yang ditonjolkan dalam kajian ini antaranya ialah kelemahan pelaksanaan 

kurikulum sedia ada, penggabungan komponen tingkah laku dalam KSSR Pendidikan 

Khas semakan semula tahun 2017 (Bahagian Pendidikan Khas, 2017), sifat dan 

masalah murid pendidikan khas pembelajaran, faktor pengetahuan dan pelaksanaan 

guru, tiada bahan pengajaran pembelajaran sosial dan emosi yang khusus, dan 

kekurangan kajian tempatan yang dijalankan. 

Mengenai aspek kelemahan pelaksanaan kurikulum sedia ada dalam konteks 

sistem pendidikan di Malaysia, elemen pembelajaran sosial dan emosi diletakkan 

dalam silibus Pendidikan Kesihatan aliran perdana manakala aliran Program 

Pendidikan Khas Integrasi (PPKI) pula dalam Bidang Pengurusan Kehidupan. Bidang 

Pengurusan Kehidupan mempunyai tiga komponen iaitu Pengurusan Diri, Pengurusan 

Tingkah Laku, dan Kemahiran Manipulatif. Oleh itu, elemen pembelajaran sosial dan 

emosi terkandung dalam komponen pengurusan tingkah laku. Aktiviti pengajaran dan 

pembelajaran bagi subjek pengurusan tingkah laku hanya dilakukan satu jam 

seminggu di PPKI. Ini menunjukkan bahawa penerimaan pembelajaran sosial dan 

emosi adalah amat sedikit dalam kalangan murid pendidikan khas pembelajaran. Oleh 

hal yang demikian, kekurangan penyampaian pembelajaran sosial dan emosi ini adalah 

berpunca daripada aspek kelemahan pelaksanaan kurikulum sedia ada (Jones & 

Doolittle, 2017). Kekurangan elemen pembelajaran sosial dan emosi dalam kurikulum 

pendidikan khas juga menyebabkan guru PPKI tidak menyedari kepentingan 

pembelajaran sosial dan emosi dalam kalangan murid mereka. Oleh sebab itu, ramai 

guru tidak dapat meramal dan memahami perasaan, tingkah laku, dan keperluan murid 

itu sendiri. Bagi mengatasi kelemahan ini, penyediaan bahan pengajaran atau modul 

pembelajaran sosial dan emosi merupakan salah satu cara penyelesaiannya. 

Kedua, penggabungan komponen pengurusan tingkah laku dalam komponen 

pengurusan diri KSSR Pendidikan Khas semakan semula tahun 2017. Dalam semakan 

kurikulum KSSR Pendidikan Khas tahun 2017, pengkaji mendapati bahawa 

komponen pengurusan tingkah laku telah digabungkan dalam komponen pengurusan 

diri. Tujuan penggabungan ini menurut pegawai di Bahagian Pembangunan 

Kurikulum (Pendidikan Khas) adalah kerana komponen pengurusan tingkah laku 

adalah saling berkaitan dengan komponen pengurusan diri. Akibat daripada 

penggabungan ini, maka berlakunya penguncupan sub topik bagi elemen pembelajaran 

sosial dan emosi. Ini sedikit sebanyak menjejaskan penerimaan pembelajaran sosial 

dan emosi secara menyeluruh bagi murid pendidikan khas pembelajaran. Alasan lain 

penggabungan ini adalah supaya guru-guru tidak memberi sepenuh tumpuan terhadap 

komponen pengurusan tingkah laku dan mengabaikan subjek utama seperti 

Matematik, Bahasa Melayu, Bahasa Inggeris dan Sains. Oleh itu, Diener (2013), Green 

dan Stormont (2017) menyatakan bahawa murid pendidikan khas pembelajaran yang 

berumur antara 1 hingga 12 tahun mempunyai risiko tinggi dalam pembangunan sosial 

dan emosi disebabkan ketidakupayaan kognitif dan sensori yang secara negatifnya 

boleh mempengaruhi bidang yang kritikal iaitu kefungsian pemerhatian, perancangan 

dan penyelesaian masalah, bahasa dan komunikasi. Ini menunjukkan kepentingan 

pembelajaran sosial dan emosi ini perlu diperkenalkan pada peringkat awal dan 

penambahbaikan dalam komponen pengurusan tingkah laku perlu dilaksanakan secara 

komprehensif dengan pembinaan modul pengajaran sosial dan emosi yang 

merangkumi pelbagai aspek yang diperlukan oleh murid-murid pendidikan khas 

pembelajaran. Jadual 1.1 menunjukkan peratus liputan elemen pembelajaran sosial dan 

emosi dalam setiap Kurikulum Pendidikan Khas Bidang Pengurusan Kehidupan 

berdasarkan komponen. 

Jadual 1.1 

Peratus Liputan Elemen Pembelajaran Sosial Dan Emosi Dalam Setiap Kurikulum 

Pendidikan Khas Bidang Pengurusan Kehidupan Berdasarkan Komponen. 

Komponen Kurikulum Alternatif (2004) 

 Tajuk Peratus liputan 

Pengurusan Tingkah Laku Emosi  

100% 

(4/4 komponen) 
 Perlakuan ketara diri sendiri 

 Tatasusila/Adab 

 Kemahiran sosial 

Pengurusan Diri Urus diri 20% 

(1/5 komponen) 

Komponen KSSR Pendidkan Khas (2010) 

 Tajuk Peratus liputan 

Pengurusan Tingkah Laku Disiplin diri  

100% 

(5/5 komponen) 
 Kemahiran sosial 

 Keselamatan diri 

 Adab dan tatasusila 

 Pengurusan emosi 

Pengurusan Diri Kemahiran kendiri 40% 

(2/5 komponen)  Adab dan tatasusila 

Komponen KSSR Pendidikan Khas semakan (2017) 

 Tajuk Peratus liputan 

Pengurusan Tingkah Laku Tiada 0% 

Pengurusan Diri Kemahiran kendiri  

50% 

(3/6 komponen) 
 Adab dan tatasusila 

 Pengurusan emosi dan sosial 

(Sumber: Jabatan Pendidikan Khas, 2004; Bahagian Pendidikan Khas, 2010; Bahagian 

Pendidikan Khas, 2017)  

 Daripada Jadual 1.1, dapat disimpulkan bahawa pembelajaran sosial dan emosi 

dalam KSSR Pendidikan Khas semakan 2017 telah digabungkan dalam komponen 

pengurusan diri. Peratus liputan elemen pembelajaran sosial dan emosi hanyalah pada 

tahap 50% sahaja dan ini menunjukkan bahawa murid-murid pendidikan khas 

pembelajaran menerima pembelajaran sosial dan emosi pada tahap yang minima 

sahaja. Maka, tidak hairanlah pembelajaran sosial dan emosi ini dianggap ‘bahagian 

yang hilang’ dalam bidang pendidikan (Mahoney et al., 2021; Schonert-Reichel & 

Weissberg, 2014). Oleh hal yang demikian, kepentingan pembelajaran sosial dan 

emosi ini perlu terhadap perkembangan sosio-emosi murid-murid pendidikan khas 

pembelajaran dalam membantu mereka menguruskan aspek sosial dan emosi. 

Ketiga, murid pendidikan khas pembelajaran sering menghadapi pelbagai 

masalah sosial dan emosi yang boleh mempengaruhi perkembangan mereka. Beberapa 

masalah yang biasa dihadapi oleh murid pendidikan khas pembelajaran boleh 

dikelaskan kepada dua faktor iaitu masalah sosial dan masalah emosi. Antara masalah 

sosial yang berlaku ialah stigma dan diskriminasi. Menurut Hannah (2016), murid 

pendidikan khas pembelajaran mungkin menghadapi stigma sosial dan diskriminasi 

daripada masyarakat yang tidak memahami keperluan dan keupayaan mereka. Selain 

daripada itu, murid pendidikan khas pembelajaran mengalami isolasi sosial. Kajian 

yang dijalankan oleh Nor et al. (2018) mendapati mereka mungkin mengalami 

kesukaran dalam membina hubungan sosial dengan rakan sebaya akibat perbezaan 

keperluan pendidikan mereka. Seterusnya, ketidakselesaan dalam kumpulan. Perkara 

ini terjadi disebabkan murid-murid ini mungkin merasa tidak selesa atau dikecualikan 

dalam kumpulan murid aliran perdana lantas menyebabkan impak negatif terhadap 

kepercayaan diri mereka (Rasheed et al., 2019). Faktor kedua yang terlibat ialah 

masalah emosi. Murid pendidikan khas pembelajaran sering mengalami 

ketidakstabilan emosi. Menurut kajian yang dijalankan oleh Russell et al. (2022), 

kebanyakan murid pendidikan khas pembelajaran mudah mengalami perubahan emosi 

yang kerap berlaku akibat ketidakstabilan emosi. Seterusnya, ketidakpastian diri. Hal 

ini terjadi kerana masyarakat atau orang sekeliling mengalami kesukaran dalam 

memahami dan menerima keperluan khas mereka lantas menyebabkan murid ini 

mengalami ketidakpastian diri (Darawsheh et al., 2023). Selain itu juga, Ahmed 

Elhassan Hamid Hassan (2015) menyatakan bahawa murid pendidikan khas 

pembelajaran mengalami pelbagai masalah sosial dan emosi di samping kesukaran 

dalam pembelajaran mereka. Tambahan pula, murid pendidikan khas pembelajaran 

lebih cenderung untuk terlibat dalam aktiviti buli samada menjadi mangsa buli atau 

pembuli daripada rakan sebaya yang normal (Rose et al., 2016). Oleh hal yang 

demikian, murid pendidikan khas pembelajaran memerlukan sokongan akademik dan 

sokongan intervensi melalui pembelajaran sosial dan emosi bagi meningkatkan 

kemampuan mengawal selia emosi dan integrasi sosial diri mereka. 

Walaubagaimanapun, penyampaian pengetahuan ini kurang dilaksanakan dalam 

sistem pendidikan khas di Malaysia. 

Keempat, faktor pengetahuan dan pelaksanaan guru. Para guru merupakan 

agen pelaksana dalam sesuatu organisasi sekolah dalam memastikan penyampaian 

kurikulum dapat dilakukan dengan berkesan. Tanpa penglibatan secara total adalah 

mustahil matlamat kurikulum yang dirancang sukar untuk dicapai. Kajian-kajian lepas 

mengenai pembelajaran sosial dan emosi guru seperti  pengetahuan guru (Buchanan et 

al., 2009; Talvio et al., 2013; Aidman & Price, 2018), persepsi guru  (Heather Mae 

Calkins, 2019; Kim & Hong, 2019), kepercayaan guru (Brackett et al., 2012; 

Hollingsworth & Winter, 2013; Collie et al., 2015) dan pandangan guru dalam masalah 

pembelajaran sosial dan emosi  (Briesch et al., 2012; Hamilton et al., 2019) mendapati 

pengetahuan guru berkenaan pembelajaran sosial dan emosi adalah sangat terhad dan 

ketidakmampuan dalam penjagaan sosial dan emosi murid-murid. Begitu juga kajian 

tinjauan yang dijalankan oleh Onchwari (2010) mendapati 66% guru berada pada 

tahap sederhana atau lemah dalam persediaan mengurus emosi murid-murid. Oleh hal 

yang demikian, pengkaji berpandangan bahawa beberapa orang guru PPKI 

berkemungkinan tidak mengetahui terma pembelajaran sosial dan emosi ataupun 

kewujudan elemen pembelajaran sosial dan emosi dalam Bidang Pengurusan 

Kehidupan. 

Kelima, tiada bahan pengajaran pembelajaran sosial dan emosi yang khusus. 

Walaupun pendidikan sosial dan emosi di anggap sebagai penyumbang utama kepada 

perkembangan positif kanak-kanak dan remaja namun, menurut Oberle et al. (2016), 

wujud beberapa kesukaran dalam kalangan guru untuk melaksanakan pendidikan 

sosial dan emosi di dalam bilik darjah. Halangan yang dimaksudkan disini adalah 

kurangnya sumber (contohnya; kewangan, bajet, masa dan bahan pengajaran), 

sokongan pentadbir, latihan guru dan panduan pelaksanaan pembelajaran sosial dan 

emosi secara sistematik. Bahan pengajaran (modul) sangat penting untuk guru 

melaksanakan pengajaran dan pembelajaran sosial dan emosi sebagai panduan 

menyampaikan ilmu kepada murid pendidikan khas pembelajaran. Ketiadaan sumber 

pengajaran yang khusus menyebabkan guru-guru PPKI mengajar murid pendidikan 

khas pembelajaran berdasarkan kandungan yang terdapat dalam Dokumen Standard 

Kurikulum dan Pentaksiran (DSKP) sahaja. Apa yang membimbangkan adakah 

objektif pengajaran tercapai ataupun tidak. Ini adalah kerana berdasarkan Peraturan-

Peraturan Pendidikan Khas (2013) menyatakan dengan jelas guru boleh mengubah 

suai kaedah dan teknik pembelajaran, masa yang diperuntukkan bagi setiap aktiviti, 

susunan aktiviti, dan bahan bantu mengajar. Oleh hal yang demikian, pentingnya 

modul pengajaran diwujudkan sebagai panduan pengajaran dan pembelajaran agar 

penyampaian pembelajaran sosial dan emosi terhadap murid pendidikan khas 

pembelajaran berada pada tahap optimum. Marzano et al. (2003) berpendapat apabila 

guru kekurangan sumber dalam menguruskan cabaran sosial dan emosi di dalam bilik 

darjah secara berkesan, maka murid-murid akan menunjukkan tahap tingkah laku dan 

prestasi yang terendah. Oleh yang demikian, guru-guru yang mempunyai sumber 

rujukan dan latihan yang mencukupi merupakan faktor pencapaian pelaksanaan yang 

berkualiti (Durlak, 2016).    

Keenam, kekurangan kajian tempatan yang dijalankan. Berdasarkan carian 



15 

pengkaji melalui beberapa sumber seperti internet, buku, dan jurnal tempatan tidak 

terdapat kajian bagi mengenal pasti keperluan modul pembelajaran sosial dan emosi, 

tahap pengetahuan, tahap aplikasi dalam kalangan guru PPKI. Selanjutnya, belum juga 

terdapat kajian analisis keperluan dilakukan untuk meninjau kurikulum yang sesuai 

untuk pengajaran bagi pembelajaran sosial dan emosi untuk guru PPKI. Namun begitu, 

kebanyakan kajian mengenai pembelajaran sosial dan emosi ini dilakukan oleh 

penyelidik luar negara. Oleh hal yang demikian, perbincangan berkenaan 

pembelajaran sosial dan emosi ini tidak dapat dilakukan kerana ketiadaan bukti 

empirikal yang dijalankan oleh penyelidik tempatan. 

Berdasarkan permasalahan yang diutarakan di atas, kajian ini bertujuan untuk 

membina modul yang boleh diguna pakai oleh guru PPKI untuk menyampaikan 

pembelajaran sosial dan emosi kepada PPKI sekolah rendah. Sebelum pembinaan 

modul, pengkaji melaksanakan analisis keperluan pembelajaran sosial dan emosi bagi 

mendapatkan input dan dapatan data daripada input tersebut akan digunakan bagi 

melengkapkan pembinaan modul pembelajaran sosial dan emosi berdasarkan acuan 

dan keperluan PPKI sekolah rendah. 

1.4 Tujuan Kajian 

Secara umumnya matlamat kajian ini adalah memperkenalkan pembelajaran sosial dan 

emosi dalam Program Pendidikan Khas Integrasi Bermasalah Pembelajaran (PPKI). 

Namun begitu, terdapat dua tujuan utama dalam kajian ini iaitu melaksanakan analisis 

keperluan bagi mengenal pasti tahap pengetahuan dan pelaksanaan guru-guru PPKI 

terhadap pembelajaran sosial dan emosi seterusnya mereka bentuk dan menilai modul. 

Analisis keperluan perlu dilaksanakan sebelum pembinaan modul ini yang bertujuan 

mendapatkan maklum balas dan data daripada guru dan penolong kanan/penyelaras 

PPKI berkenaan pembelajaran sosial dan emosi terhadap murid pendidikan khas 

pembelajaran. Keperluan pendidikan sosial dan emosi ini selaras dengan aspek 

kompetensi kognitif yang saling berkaitan dengan perkembangan kognitif, afektif dan 

dimensi tingkah laku pendidikan sosial dan emosi (Darling-Hammond et al., 2018; 

CASEL, 2015). Oleh hal yang demikian, satu instrumen baru telah dibina berdasarkan 

tinjauan literatur oleh pengkaji untuk memenuhi tujuan pertama kajian ini. Tujuan 

kedua kajian ialah untuk membina dan menilai sebuah modul pengajaran sosial dan 

emosi yang akan menjadi panduan kepada guru-guru PPKI untuk menyampaikan 

pembelajaran ini kepada murid pendidikan khas pembelajaran. 

1.5 Rasional Kajian 

Kajian ini menumpukan perhatian kepada penghasilan sebuah modul sebagai bahan 

yang boleh menyumbang kepada sumber rujukan guru. Rasional kajian ini juga 

berlandaskan kepada kajian Jones dan Kahn (2017) yang menyatakan kemahiran sosial 

dan emosi boleh dipelajari di samping memberi penambahbaikan terhadap kurikulum 

sedia ada serta permasalahan yang dihadapi oleh guru, iaitu kekurangan sumber 

rujukan dan kurang berkemahiran dalam pembelajaran sosial dan emosi.  

Oleh itu, kajian ini memberi nilai tambah kepada modul sedia ada yang lebih 

bersifat generik terutama dalam Bidang Pengurusan Kehidupan. Secara tidak langsung 

membantu proses pengajaran dan pembelajaran (PdP) guru-guru pendidikan khas 

khususnya. 

1.6 Objektif Kajian 

Berdasarkan kepada tujuan kajian yang telah dinyatakan, kajian ini mempunyai 

objektif khusus mengikut fasa seperti berikut: 

1.6.1 Fasa Analisis Keperluan 

i. Mengenal pasti keperluan modul pengajaran pembelajaran sosial dan 

emosi untuk guru-guru PPKI peringkat sekolah rendah. 

ii. Mengenal pasti tahap pengetahuan guru-guru PPKI tentang 

pembelajaran sosial dan emosi untuk murid-murid pendidikan khas 

pembelajaran. 

iii. Mengenal pasti tahap pelaksanaan guru-guru PPKI tentang 

pembelajaran sosial dan emosi untuk murid-murid pendidikan khas 

pembelajaran. 

iv. Mengenal pasti elemen-elemen pembelajaran sosial dan emosi untuk 

murid-murid pendidikan khas pembelajaran. 

1.6.2 Fasa Reka Bentuk dan Pembangunan 

i. Mereka bentuk dan membangunkan modul pengajaran sosial dan emosi 

untuk guru-guru PPKI. 

ii. Mengenal pasti objektif dan matlamat modul pengajaran sosial dan 

emosi yang sesuai mengikut pandangan pakar. 

iii. Mengenal pasti tajuk pembelajaran modul pengajaran sosial dan emosi 

berdasarkan kesepakatan pandangan pakar tempatan. 

iv. Mengenal pasti strategi pengajaran modul pengajaran sosial dan emosi 

berdasarkan kesepakatan pandangan pakar tempatan. 

v. Mengenal pasti bentuk penilaian modul pengajaran sosial dan emosi 

berdasarkan kesepakatan pandangan pakar tempatan. 

1.6.3 Fasa Penilaian 

i. Mengenal pasti penilaian kebolehgunaan modul pengajaran sosial dan 

emosi untuk guru-guru PPKI dari segi kualiti, keberkesanan dan 

kepuasan modul. 

1.7 Persoalan Kajian 

Bagi merealisasikan tujuan dan objektif kajian, pengkaji menjalankan kajian ini untuk 

menjawab soalan-soalan kajian yang berikut: 

1.7.1 Fasa Analisis Keperluan 

i. Apakah keperluan modul pengajaran pembelajaran sosial dan emosi 

untuk guru-guru PPKI peringkat sekolah rendah? 

ii. Apakah tahap pengetahuan guru-guru PPKI tentang pembelajaran 

sosial dan emosi untuk murid-murid pendidikan khas pembelajaran? 

iii. Apakah tahap pelaksanaan guru-guru PPKI tentang pembelajaran sosial 

dan emosi untuk murid-murid pendidikan khas pembelajaran? 

iv. Apakah elemen-elemen pembelajaran sosial dan emosi untuk murid-

murid pendidikan khas pembelajaran? 

1.7.2 Fasa Reka Bentuk dan Pembangunan 

i. Apakah reka bentuk dan pembangunan modul pengajaran sosial dan 

emosi untuk guru-guru PPKI? 

ii. Apakah objektif dan matlamat modul pengajaran sosial dan emosi yang 

sesuai mengikut pandangan pakar? 

iii. Apakah tajuk pembelajaran modul pengajaran sosial dan emosi 

berdasarkan kesepakatan pandangan pakar tempatan? 

iv. Apakah strategi pengajaran modul pengajaran sosial dan emosi 

berdasarkan kesepakatan pandangan pakar tempatan? 

v. Apakah bentuk penilaian modul pengajaran sosial dan emosi 

berdasarkan kesepakatan pandangan pakar tempatan? 

1.7.3 Fasa Penilaian 

i. Apakah penilaian kebolehgunaan modul pengajaran sosial dan emosi 

untuk guru-guru PPKI dari segi kualiti, keberkesanan, dan kepuasan 

modul? 

1.8 Kepentingan Kajian 

Melalui kajian ini dapat diperlihatkan kepentingannya terhadap organisasi yang 

terlibat dalam latihan guru iaitu Kementerian Pendidikan Malaysia khususnya 

Bahagian Pendidikan Guru dan Bahagian Pembangunan Kurikulum. Hasil kajian ini 

iaitu modul pengajaran bagi pembelajaran sosial dan emosi akan dapat memberi 

manfaat kepada guru-guru pendidikan khas dalam meningkatkan keberkesanan 

pengajaran dan pembelajaran dalam kelas khususnya dalam Bidang Pengurusan 

Kehidupan. Dalam kajian ini juga, penyelidik akan membina satu instrumen kajian 

sendiri dan akan dinilai untuk mendapatkan bukti kesahan dan kebolehpercayaan. Oleh 

yang demikian, instrumen tersebut boleh digunakan oleh pengkaji pada masa hadapan 

terutama dalam bidang kajian ini. 

Manakala, data daripada reka bentuk modul yang dibentuk melalui 

kesepakatan pakar berpotensi memberi input kepada penggubal kurikulum dan polisi 

pendidikan di Malaysia khususnya di KPM untuk mempertimbangkan pembelajaran 

sosial dan emosi dalam sistem pendidikan masa kini terutama di Bahagian Pendidikan 

Khas. Di samping itu juga, modul ini menyediakan aktiviti-aktiviti yang menjurus 

kepada aspek pengetahuan kandungan dan kemahiran pedagogi. Selain daripada 

strategi atau kaedah pembelajaran sosial dan emosi, modul ini juga melatih guru 

menyediakan bahan sumber pengajaran yang bersesuaian dengan murid. Justeru, 

modul ini juga dapat dimanfaatkan oleh para pentadbir PPKI untuk memberikan 

maklumat tentang tahap sosialisasi dan emosi kepada ibu bapa dan penjaga murid dan 

individu yang terlibat dengan murid-murid pendidikan khas pembelajaran. 

1.9 Batasan Kajian 

Kajian ini bertujuan untuk membangun dan menilai kebolehgunaan modul pengajaran 

pembelajaran sosial dan emosi guru PPKI untuk murid pendidikan khas pembelajaran.  

Kajian ini hanya memfokuskan kepada Bidang Pengurusan Kehidupan, penglibatan 

guru-guru PPKI sekolah rendah sahaja. Oleh itu, dapatan kajian tidak dapat 

digeneralisasikan kepada guru dan penolong kanan/penyelaras PPKI sekolah 

menengah, murid-murid sekolah menengah dan murid-murid kecacatan pelbagai 

seperti Autisme, Diseleksia, Sindrom Down serta murid bermasalah penglihatan dan 

pendengaran. Oleh itu, subjek kajian tidak dipilih secara keseluruhan tetapi bertujuan 

dan bermakna.  

1.10 Kerangka Konseptual Kajian 

Penyelidikan ini dilaksanakan berasaskan kepada masalah kekurangan modul 

pengajaran pembelajaran sosial dan emosi untuk guru PPKI yang merujuk kepada 

Bidang Pengurusan Kehidupan dalam KSSR Pendidikan Khas (2017). Model ADDIE 

(Khalil & Elkhider, 2016), Kerangka kerja CASEL (2013), Modul Pembelajaran 

Sosial dan Emosi Luar Negara digunakan untuk menghasilkan prototaip Modul 

Pengajaran Pembelajaran Sosial dan Emosi (MPSE). Model dan modul berkenaan 

digabungkan menerusi aplikasi pembinaan modul untuk membantu guru 

melaksanakan pembelajaran sosial dan emosi secara sistematik dalam kalangan murid 

pendidikan khas pembelajaran. 

Asas pembinaan modul adalah berlandaskan Model Instruksional ADDIE 

(Khalil & Elkhider, 2016) yang melalui tiga fasa iaitu Fasa Analisis Keperluan, Fasa 

Reka Bentuk Dan Pembangunan, dan Fasa Penilaian. Penggabungan dalam pembinaan 

modul ini juga melibatkan kerangka kerja CASEL (2013) yang mengandungi lima 

domain teras pembelajaran sosial dan emosi, Bidang Pengurusan Kehidupan KSSR 

Pendidikan Khas, Modul Pembelajaran Sosial dan Emosi Luar Negara sebagai asas 

utama penentuan isi kandungan modul. Penghasilan modul ini menerapkan Teori 

Perkembangan Sosio-Emosi Erikson (1959) manakala bagi memastikan pembelajaran 

sosial dan emosi dapat dimantapkan dengan bimbingan guru, maka pendekatan 

Pembelajaran Sosial Bandura (1986) diaplikasikan dan disesuaikan dengan standard 

pembelajaran yang ditetapkan oleh KSSR Pendidikan Khas (Bahagian Pendidikan 

Khas, 2017) supaya panduan lengkap diperoleh. 

Bagi mengukuhkan kebolehpercayaan prototaip Modul MPSE, maka Teknik 

Fuzzy Delphi digunakan dan proses pelaksanaan penambahbaikan dapat dilakukan 

bagi tujuan pemurnian Modul MPSE. Pandangan pakar melalui kaedah Fuzzy Delphi 

membantu penyelidikan ini dilakukan dengan sistematik agar kebolehgunaan modul 

ini terjamin. Rajah 1.1 menunjukkan kerangka konseptual kajian yang disusun 

mengikut peringkat dalam penyelidikan ini. 

Rajah 1.1.  

Kerangka Konseptual Kajian. 

 

1.11 Definisi Operasional Kajian 

Takrifan dalam kajian ini dijelaskan secara konseptual dan operasional. 

1.11.1 Pembelajaran sosial dan emosi 

Menurut Panorama Education (2015), pembelajaran sosial dan emosi ini merujuk 

kepada minda, kemahiran, sikap dan perasaan yang membantu murid-murid berjaya 

dalam bidang pendidikan, bidang pekerjaan, dan kehidupan melalui pembangunan 

minda, pembinaan karektor dan sense of belonging di sekolah.  

Pembelajaran sosial dan emosi dalam konteks kajian ini merujuk kepada suatu 

bentuk panduan pengajaran yang didasarkan kepada lima domain utama yang terdapat 

dalam kerangka kerja yang dibangunkan oleh CASEL (2013) iaitu (i) kesedaran 

kendiri (self-awareness), (ii) pengurusan kendiri (self-management), (iii) kesedaran 

sosial (social-awareness), (iv) kemahiran hubungan (relationship skills), dan (v) 

membuat keputusan bertanggungjawab (resposible decision-making).   

1.11.2 Bidang Pengurusan Kehidupan 

Bidang Pengurusan Kehidupan merupakan salah satu daripada empat bidang yang 

terdapat dalam Sukatan Pembelajaran Pendidikan Khas Sekolah Rendah (Jabatan 

Pendidikan Khas, 2004) dan juga Kurikulum Standard Sekolah Rendah (KSSR) 

Pendidikan Khas Bermasalah Pembelajaran (Bahagian Pendidikan Khas, 2010). 

Bidang Pengurusan Kehidupan mengandungi empat komponen iaitu Komponen 

Pengurusan Diri, Komponen Kemahiran Manipulatif, Komponen Pengurusan Tingkah 

Laku dan Komponen Kemahiran Hidup. Bidang Pengurusan Kehidupan merupakan 

bidang yang sesuai diterapkan pembelajaran sosial dan emosi kerana bersesuaian 

dengan kehendak objektif dan tema berbanding bidang bidang yang lain.  

Dari sudut kajian ini, pengkaji menumpukan Bidang Pengurusan Kehidupan 

dalam KSSR Pendidikan Khas semakan 2017 (Bahagian Pendidikan Khas, 2017) yang 

mengandungi komponen pengurusan diri. Ini adalah kerana komponen pengurusan 

tingkah laku telah digabungkan ke dalam komponen pengurusan diri. Justeru, 

komponen pengurusan diri menjadi rujukan pembinaan modul pengajaran 

pembelajaran sosial dan emosi. 

1.11.3 Guru Program Pendidikan Khas Integrasi 

Guru Program Pendidikan Khas Integrasi dalam konteks kajian ini bermaksud guru 

terlatih yang mendapat latihan perguruan secara formal dalam bidang pendidikan khas 

sama ada di maktab perguruan atau universiti yang mengajar kanak-kanak pendidikan 

khas pembelajaran rendah yang terdiri daripada pelbagai kategori ketidakupayaan. 

Kajian ini dijalankan kepada guru-guru PPKI dalam Program Integrasi sekolah rendah 

yang mengajar murid-murid kategori bermasalah pembelajaran sahaja. 

1.11.4 Program Pendidikan Khas Integrasi 

Berdasarkan Akta Pendidikan 1996, Peraturan-Peraturan Pendidikan (Pendidikan 

Khas, 2013) menyatakan Pendidikan Khas bererti pendidikan bagi murid pendidikan 

khas di suatu sekolah khas, atau di sekolah yang melaksanakan Program Pendidikan 

Khas Integrasi atau Program Pendidikan Inklusif pada peringkat prasekolah, rendah, 

menengah atau peringkat lepas menengah. Manakala tafsiran Program Pendidikan 

Khas Integrasi bermaksud suatu program pendidikan bagi murid pendidikan khas 

pembelajaran yang hanya dihadiri oleh murid pendidikan khas di kelas khas di sekolah 

kerajaan atau sekolah bantuan kerajaan (Peraturan-Peraturan Pendidikan, (Pendidikan 

Khas, 2013). Oleh hal yang demikian, tumpuan kajian adalah di sekolah-sekolah 

rendah yang mempunyai PPKI Bermasalah Pembelajaran sahaja. 

1.11.5 Pengetahuan Guru 

Menurut Shulman (1987), pengetahuan guru didefinisikan sebagai pengetahuan yang 

diaplikasikan secara ekslusif dalam pengajaran dan berperanan menentukan 

pengajaran yang berkesan (Grossman, 2008). Namun Elbaz (1983) menyatakan 

pengetahuan guru merupakan faktor tunggal yang utama dalam menjelaskan 


